2012ko abenduaren 10ean egindako bilkuran, Nafarroako Parlamentuko Eledunen Batzarrak ondoko adierazpena onetsi zuen:

“Nafarroako Parlamentuak Espainiako Gobernuaren hezkuntza-erreformaren proposamena errefusatzen du, zeren eta erreforma erregresiboa baita, eta ez baitu laguntzen ikasleei prestakuntza integrala ematen berdintasun baldintzetan, haien jatorria eta egoera sozial, kultural edo ekonomikoa zein den ere.

– Nafarroako Parlamentua hezkuntza merkatugai bihurtzearen aurka eta hura pribatizatzearen aurka dago, eta horiexek dira, hain zuzen ere, Hezkuntzaren Kalitatea Hobetzeko Lege proposamenak sustatzen dituenak. Halaber, errefusatzen du botere publikoek ekimen pribatuen esku laga ditzatela herritarren hezkuntzari buruzko erabaki-hartzeak, eta hezkuntza sistema publikoaren aldeko jarrera hartzen du, Espainiako hezkuntza sistemaren ardatza delakoan.

– Nafarroako Parlamentuak Hezkuntzaren Kalitatea Hobetzeko Lege proposamena errefusatzen du, zeren eta ez baitauka hezkuntzaren kalitatearen hobekuntza dakarren elementurik, eta ez baitu bideratzen eskola-porrotaren eta -abandonuaren gutxipena. Aitzitik, ikasleen segregazio goiztiarrerako elementuak dakartza, zeren eta malgutasunik gabeko ibilbideen sistema bat eta prestakuntzaren ebaluaziorik egiten ez duten errebalidak ezartzen baititu. 

– Nafarroako Parlamentuak Hezkuntzaren Kalitatea Hobetzeko Lege proposamena errefusatzen du, ez baitu laguntzen guztiek arrakasta lor dezaten, askatasunez eta izpiritu kritikoz jokatzeko edo gizartean herritar aktibo gisa integratzeko edo/eta goi mailako ikasketekin jarraitzeko ikasleei behar adina gaitasun emanen liekeen prestakuntza komuna eragotzita.

– Nafarroako Parlamentua Hezkuntzaren Kalitatea Hobetzeko Lege proposamenaren aurka dago, zeren eta bideratzen baitu ikasleak segregatzea beren ezaugarri sozioekonomikoen arabera, gaitasun intelektualaren arabera, sexuaren arabera eta erlijioaren arabera, besteak beste. Halaber, derrigorrezko irakaskuntzaren eskola-curriculumean erlijioaren eta haren alternatiba baten irakaskuntza sartzearen aurka dago.

– Nafarroako Parlamentuak errefusatzen du Hezkuntzaren Kalitatea Hobetzeko Lege proposamena, zeren eta hezkuntza birzentralizatzeko ahalegin bat baita eta, horrenbestez, Nafarroak esparru horretan duen eskumenaren aurkako erasoa. Gure ustez, gure errealitatearen eta beharrizanen analisiak izan behar du hezkuntza sistemaren hobekuntzarako abiapuntua, eta erreforma honek gure hizkuntza- eta kultura-aberastasuna kontuan ez hartzeaz gainera, hura deuseztatu nahi du.

– Nafarroako Parlamentuak babesa erakusten die murgiltze-eredu linguistikoei –zeinak deuseztatu nahi baititu Hezkuntzaren Kalitatea Hobetzeko Lege proposamenak–, uste baitu bitartekorik eraginkorrena direla hizkuntza “gutxituak” indartzeko eta, hartara, Erregioetako edo eremu urriko hizkuntzen Europako ituna dela-eta Espainiako Estatuak hartutako konpromisoak bermatzeko”.

